
MOLTAÍ

Iarrann an Coiste um Iascach ar an gCoiste um Buiséid, mar an coiste atá freagrach, na moltaí 
seo a leanas a ionchorprú ina thairiscint i gcomhair rúin:

1. ag meabhrú na ngnéithe eacnamaíocha, sóisialta agus comhshaoil a bhaineann le 
gnóthaí iascaigh, dobharshaothraithe agus muirí; á chur i bhfáth go bhfuil ról 
ríthábhachtach acu ní hamháin maidir le biafhlaitheas agus athléimneacht na n-
éiceachóras muirí agus na gcóras bia a áirithiú ach freisin maidir le borradh a chur faoi 
gheilleagar gorm inbhuanaithe a fhorbairt a fhorbróidh laistigh de theorainneacha 
éiceolaíocha agus maidir le rannchuidiú le limistéir chósta a fhorbairt agus a 
athbheochan, go háirithe sna réigiúin is forimeallaí; á chur in iúl go bhfuil sí den tuairim 
nach mór seasamh iomaíoch na n-earnálacha iascaigh agus dobharshaothraithe a 
choinneáil fite fuaite le baint amach na gcuspóirí sóisialta, comhshaoil agus 
eacnamaíocha mar a leagtar amach iad sa Chomhbheartas Iascaigh (CBI) agus sna 
straitéisí a bhaineann leis an gComhaontú Glas agus na straitéisí ina dhiaidh sin;

2. ag meabhrú na n-éifeachtaí ar an slabhra soláthair bia, na gcostas breosla agus na 
luaineachta praghsanna de bharr fhogha míleata na Rúise i gcoinne na hÚcráine, chomh 
maith lena tionchar ar ghníomhaíochtaí iascaireachta AE agus ar shlite beatha iascairí, 
go háirithe sa Mhuir Dhubh;

3. á chur i bhfáth go bhfuil cur isteach suntasach ar shreafaí trádála agus méadú ar 
phraghsanna fuinnimh mar thoradh ar fhogha míleata na Rúise, a bhfuil iascaigh ar 
mionscála buailte go mór leis, rud a éilíonn go n-úsáidfear bearta géarchéime ón gCiste 
Eorpach Muirí, Iascaigh agus Dobharshaothraithe (CEMID) chun éifeachtaí an 
bhoilscithe a mhaolú d’iascairí, do tháirgeoirí agus do thomhaltóirí;

4. á iarraidh ar an gCoimisiún sineirgí a chur chun cinn idir seirbhísí na mBallstát agus 
gníomhaithe áitiúla, lena n-áirítear iascairí, chun dul i ngleic go cuí leis na dúshláin a 
bhaineann le hiomaíocht don spás muirí d’fhonn cómhaireachtáil chomhchuí 
gníomhaíochtaí muirí éagsúla a áirithiú, go háirithe gníomhaíochtaí iascaireachta;

5. á áitiú nach mór aird ar leith a thabhairt ar chabhlaigh iascaireachta chun feabhas a chur 
ar shábháilteacht, ar dhálaí maireachtála ar bord, ar éifeachtúlacht fuinnimh agus ar 
inbhuanaitheacht comhshaoil, lena n-áirítear athnuachan an chabhlaigh agus aird ar leith 
á tabhairt ar an gcabhlach iascaireachta ar mionscála agus athléimneacht shóisialta agus 
eacnamaíoch na bpobal a bhraitheann orthu á háirithiú; á athdhearbhú gur féidir leis sin 
rannchuidiú le hearnáil an iascaigh a dhéanamh níos tarraingtí agus níos inbhuanaithe 
agus nár cheart é a mheascadh le leathnú an chabhlaigh nó le méadú acmhainneachta 
iascaireachta nó le cumas gabhála éisc;

6. ag tathant ar an gCoimisiún gníomhaíochtaí breise a mholadh chun an sciar domhanda 
de tháirgeadh dobharshaothraithe inbhuanaithe AE a mhéadú, rud a chuireann le 
soláthar próitéine uiscí d’ardcháilíocht agus a bhfuil lorg ísealcharbóin aici; á iarraidh ar 
na Ballstáit agus ar an gCoimisiún lánúsáid a bhaint as na hacmhainní airgeadais atá ar 
fáil do CEMID chun borradh a chur faoi fhás sciar na hearnála sin de tháirgeadh 
domhanda dobharshaothraithe, ar bhealach inbhuanaithe, os cionn an 2 % atá ann faoi 
láthair trí bhíthin spriocanna sonracha, inghlactha agus comhroinnte do 2030; ag tathant 

ar na Ballstáit cistiú leordhóthanach a chur i leataobh ón tSaoráid Téarnaimh agus 
Athléimneachta chun tacú le nuálaíocht, inbhuanaitheacht agus athléimneacht, lena n-
áirítear i gcoinne creachadóirí, earnáil dobharshaothraithe an Aontais, amhail beatha 
chomhlántach ag a bhfuil lorg comhshaoil agus aeráide níos ísle agus lena 
rannchuidítear le spleáchas an Aontais ar allmhairí mine éisc a laghdú;

7. á mheabhrú, mar thoradh ar Brexit, go bhfuil suaitheadh suntasach eacnamaíoch fós in 
earnáil iascaireachta AE; á iarraidh ar an gCoimisiún, dá bhrí sin, mar ábhar tosaíochta, 
cúiteamh comhréireach a áirithiú chun an damáiste a bhain don earnáil agus do na 
pobail iascaireachta a fhritháireamh; á áitiú nach mór do na Ballstáit a áirithiú go 
sroichfidh an cúiteamh sin iascairí a luaithe is féidir;

8. ag spreagadh na mBallstát faireachán a dhéanamh ar chur chun feidhme Chúlchiste 
Coigeartaithe Brexit agus á iarraidh ar an gCoimisiún síneadh a chur leis an spriocdháta 
chun go gcumhdófar an tréimhse choigeartaithe go hiomlán go dtí an 
30 Meitheamh 2026, lena gceadófar d’iascairí, lena n-áirítear iascairí ar mionscála, 
tairbhe iomlán a bhaint as a chuid acmhainní; á áitiú gur cheart Cúlchiste Coigeartaithe 
Brexit a úsáid freisin chun cabhrú leis na hearnálacha mórdhíola agus próiseála, a 
ndearna an ghéarchéim seo difear mór dóibh; á chur i bhfáth gur cheart raon beart a 
mhaoiniú, le Cúlchiste Coigeartaithe Brexit, chun dul i ngleic le tionchair Brexit, idir 
scor buan agus infheistíochtaí, chun leanúnachas na ngníomhaíochtaí iascaireachta a 
áirithiú;

9. á áitiú gur gá feabhas a chur ar eolas eolaíoch agus teicniúil chun forbairt agus úsáid na 
réiteach taighde-bhunaithe is iontaofa a áirithiú; á athdhearbhú a thábhachtaí atá sé 
acmhainní airgeadais leordhóthanacha a ráthú d’eintitis eolaíocha na mBallstát agus na 
hEorpa ionas gur féidir leo sonraí na hearnála iascaigh a bhailiú, a bhainistiú, a 
anailísiú, a úsáid agus a mhalartú agus infheistíocht a dhéanamh i dtaighde ar theicnící 
iascaireachta nuálacha agus níos roghnaithí le hoscailteacht teicneolaíochta;

10. ag tarraingt aird ar ghné idirnáisiúnta CBI agus ar na tairbhí eacnamaíocha, sóisialta 
agus comhshaoil a bhaineann leis; á iarraidh ar an gCoimisiún acmhainní leormhaithe a 
chur ar rialachas na n-aigéan; á chur i bhfáth a thábhachtaí atá comhar idirnáisiúnta, 
trédhearcacht, inrianaitheacht agus cothrom iomaíochta chun gealltanais AE a 
chomhlíonadh;

11. ag tabhairt gealltanais go dtacaíonn sí leis an gcomhrac i gcoinne iascaireacht 
neamhdhleathach neamhthuairiscithe neamhrialáilte (NNN), arb é is aidhm dó go 
háirithe deireadh a chur le bia mara a gabhadh go neamhdhleathach ó shlabhraí soláthair 
an Aontais agus cothrom iomaíochta a áirithiú d’iascairí na hEorpa; á iarraidh, dá bhrí 
sin, go mbeadh cistiú leormhaith agus méadaithe ann do bheartas AE chun iascaireacht 
NNN a chomhrac ar fud an domhain, lena n-áirítear trí sheiceálacha ar earraí ag 
teorainneacha AE nó cabhair um fhorbairt a neartú agus trí chomhar le cabhlaigh 
náisiúnta a chur chun cinn; ag tabhairt dá haire nár úsáideadh ach 296 mhilliún euro den 
imchlúdach a leithdháileadh ar rialú as an 488 milliún dá bhforáiltear le CEMI 2014-
2020, rud a chiallaíonn nár úsáideadh thart ar 40 faoin gcéad den imchlúdach; á 
iarraidh, dá bhrí sin, go mbainfí lánúsáid as an mbuiséad a leithdháiltear ar rialú 
iascaigh chun Rialachán (CE) Uimh. 1224/2009 maidir le rialú iascaigh a 
comhaontaíodh ag an gcruinniú tríthaobhach a chur chun feidhme;

12. á chur in iúl gur geal léi an teachtaireacht ón gCoimisiún dar teideal ‘Maidir le hAistriú 
Fuinnimh in earnáil Iascaigh agus Dobharshaothraithe an Aontais’ (COM(2023)0100); á 
iarraidh ar an gCoimisiún cistiú leormhaith a dhéanamh ar bhearta arb é is aidhm dóibh 
a áirithiú go mbeidh cabhlach AE níos neamhspleáiche ar bhreoslaí iontaise agus go 
mbeidh sé níos éifeachtúla ó thaobh breosla de; á iarraidh ar an gCoimisiún, thairis sin, 
taighde a mhaoiniú maidir le córais tiomána astaíochtaí nialasacha a oiriúnú, amhail 
ríomhbhreoslaí, tiomáint gaoithe agus ceallraí, lena n-úsáid ar shoithí iascaireachta agus 
le cineálacha éagsúla trealaimh;

13. á chur i bhfáth a thábhachtaí atá sé faireachán a dhéanamh maidir le cuspóirí CBI a 
bhaint amach; ag cur béim ar ról na Gníomhaireachta Eorpaí um Rialú ar Iascach 
(EFCA) maidir le cothrom iomaíochta a áirithiú do chabhlach AE, agus go háirithe 
maidir le hiascaireacht NNN in uiscí na hEorpa a dhíspreagadh agus a shrianadh agus 
freisin ar an leibhéal domhanda, rud a éilíonn cistiú níos uaillmhianaí san fhadtéarma 
má tá cuspóirí CBI le baint amach; á iarraidh ar an gCoimisiún an socrú oibre 
trípháirteach idir EFCA, an Ghníomhaireacht Eorpach um Shlándáil Mhuirí (EMSA) 
agus an Ghníomhaireacht Eorpach um an nGarda Teorann agus Cósta (Frontex) a 
neartú;

14. á chur i bhfáth go bhfuil athnuachan ó ghlúin go glúin, lena n-áirítear an ghairm a 
éagsúlú, ar cheann de thosaíochtaí earnáil iascaireachta na hEorpa; á iarraidh ar na 
Ballstáit leas a bhaint as CEMID chun maoiniú a dhéanamh ar chláir a bheidh ceaptha 
go sonrach chun cabhrú le daoine óga dul i mbun gairmeacha san iascach agus in earnáil 
an gheilleagair ghoirm inbhuanaithe i gcoitinne, chun an earnáil a dhéanamh níos 
éagsúla agus chun daoine ó ghrúpaí faoi ghannionadaíocht, go háirithe mná, a 
spreagadh chun dul isteach san earnáil; á iarraidh, i ndáil leis sin, ar an gCoimisiún tacú 
le hacmhainní buiséadacha a shlógadh chun na dálaí oibre ar bord soithí iascaireachta a 
oiriúnú agus a fheabhsú agus tionscadail a chur chun feidhme chun tacú le comhlachas 
iascairí óga Eorpacha a chruthú;

15. á athdhearbhú gur gá tacaíocht shuntasach a chur ar fáil do na limistéir chósta faoi 
mhíbhuntáiste agus do na réigiúin Eorpacha is forimeallaí. á iarraidh ar an gCoimisiún 
Eorpach tacaíocht airgeadais a cheadú d’athnuachan cabhlaigh sna réigiúin Eorpacha is 
forimeallaí trí dheireadh a chur leis an toirmeasc ar státchabhair le haghaidh 
athsholáthar soithí. á mheabhrú, contrártha d’fhorálacha CEMID, nach bhfuil aon 
chistiú Eorpach faighte ag an gcuspóir sin in aon réigiún.

